
Iurretako jaiak 2023

Irailak 15, barikua

17:00 San Migel Padel Txapelketa

Irailak 16, zapatua

9:00 – 19:00 Gertasport 10. urteurrena. Txapelketa 
Larrako zelaian, kimuak

11:00 – 14:30 Emakume sortzaileen azoka

17:00 San Migel Padel Txapelketa

Irailak 17, domeka

12:00 San Migel Padel Txapelketa, finalak

18:30 PATXI TA KONPAINIAgaz erromeria plazan

Irailak 21, eguena

18.00 Bingo tonbola eta txokolatada Askondon

Irailak 22, barikua

17:00 Etxegoko irekieraren jaia

17:30 Pirritx, Porrotx eta Marimotots ‘Urteak bete, 
abenturak bizi!’ ikuskizuna plazan. Arratsaldean Tortilla 
Txapelketa kaskoan

20:00 Tortillen aurkezpena Askondon

22:00 EL PACTO ROCK BAND, Bruce Springsteen 
tributua Askondon

Irailak 23, zapatua

08:00 Mendi martxa

18:00 Profesionalen pilota partiduak

DJ Paco Musika Askondon. DANTZATZEKO PREST
20:00 – 21:00 Ume eta gazteentzat
21:00 – 23:00 Helduentzat

22:00 – 01:00 BELDUR BARIK GUNEA plazan ‘EZ 
EZETZ DA – ERASO SEXISTARIK EZ!’

22:00 Rock kontzertuak: AÑUBE, HOFE, DUPLA

Irailak 24, domeka

12:45 Bizkaiko Ingude Txapelketa frontoian

17:00 – 19:00 Ume eta gazteentzako jolasak Iurretako 
plazan. 

18:00 Giza proba desafioa Harriti (Arratia) - Iurreta

Irailak 28, eguena (San Migel bezpera)

12:00 Jaien hasiera Montoitik. Ondoren, kalejira 
herrian zehar ABURRECALLES txarangak eta BIZKAIKO 
GAITEROAK alaituta

14:00 Jubilatuen bazkaria Askondoko karpan. Jarraian, 
Uribesalgo soinujoleagaz erromeria

14:30 Gazte bazkaria plazan

18:30 Ohiturazko Doniel Atxa jasotzea. Jarraian, 
dantzarien azken entsegua

22:00 Erromeria ALTXA PORRU

Irailak 29, barikua (San Migel eguna)

11:00 Dantzari eta agintarien kalejira Montoitik plazara

12:30 Dantza saioa

16:00 Abentura ekintzak Etxegon

18:30 Dantza saioa. Gorulari dantzaren 50. urteurrena

20:00 Kantu kantari Egundo I taldeagaz plazan

21:00 Mariatxiak. Kalejira kaskoan zehar eta emanaldia 
Askondon.

22:00 Bertso saioa: Unai Iturriaga, Maialen Lujanbio, 
Amets Arzallus, Nerea Ibarzabal, Joanes Illarregi eta 
Miren Amuriza. Gai jartzailea: Miren Berriozabal

24:00 OXABI erromeria. Ondoren, PARY&TIZA DJa

Irailak 30, zapatua (mozorro eguna: 
Hamarkadak)

11:30 Perkusio tailerra (And Bolo)

12:30 Mozorro kalejira trikitilariek alaiturik

14:30 Bazkari herrikoia Askondoko karpan. Bazkal 
ostean Bingo musikatua

18:30 ZUTIK elektrotxaranga

21:00 – 22:00 LUHARTZ erromeria

22:00 Lekittoko deabruak. ‘Soms diables deabruak 
gara’ ikuskizuna

24:00 LUHARTZ erromeria. Ondoren, DJa

Urriak 1, domeka (Errosario eguna)

10:00 – 14:00 XXIII. Nekazaritza eta Artisautza Azoka 
Olaburun

11:00 Dantzari eta agintarien kalejira Montoitik plazara

12:30 Dantza saioa. Ondoren, Igel Txapelketa

17:00 Briska Txapelketa plazan. Saria: Arriaundi Egurrak 
emandako txapela

18:00 Dantza ikuskizuna. Iurretako dantzariak eta 
talde gonbidatua

Ondoren, jaietako errifen zozketa

20:00 Herri afaria

20:30 Erromeria LORRATZ taldeagaz

22:00 Jaien amaiera ohiturazko bertsoak kantatuta

Oharra: Euria eginez gero, Jai Batzordeak erabakiko du, 
ikuskizunaren arabera beti ere, Kepa Arroitajauregi frontoira 
edo Maiztegi Herri Eskolako frontoira leku aldatzea edo 
bertan behera uztea.

IURRETA • AITZIBER BASAURI

Sanmigelak ate joka daude eta asko-
tariko ekitaldiz osaturiko egitaraua 
prestatu dute Iurretan. Irailaren 
28an Montoitik jaurtiko dituzten 
txapliguek jai giroz bustiko dituzte 
herriko kale eta bazterrak. Hala 
ere, jaien bueltan sorturiko hainbat 
ekitaldigaz motorrak berotzeko 
aukera dute iurretarrek, asteburu 
honetan hasita. Aurten urteurren 

bi ospatuko dituzte, gainera: 50 
urte bete dira Gorulari Dantzak 
berreskuratu zirela, eta Gertasport 
elkarteak 10 urte egin ditu.

Jai Batzordeak egitarau anitza 
prestatu du udalaren eta herriko 
hainbat elkarteren laguntzagaz. 
Urteetan erroturiko ekitaldiek ez 
dute hutsik egingo aurtengo san-
migeletan ere: mozorro bazkaria, 
Pirritx, Porrotx eta Marimototsen 

ikuskizuna, bertso jaialdia, Zaldi 
mendi taldeak antolaturiko XII. 
Mendi Martxa, musika kontzer-
tuak, tortilla txapelketa, umeen-
tzako jolasak eta dantzariak, eta 
abar. 

Urteurrenak
Ekitaldi horiek guztiak nobedade 
nagusi bigaz uztartuko dira: Goru-
lari Dantzak berreskuratu zireneko 

50. urteurrena ospatuko dute eta 
hainbat belaunalditako dantzariek 
saioa egingo dute plazan, irailaren 
29an. Estanpa, Arkuak eta Zintak 
dantzatuko dituzte. Bestalde, Ger-
tasport elkarteak jardunaldi bere-
zia antolatu du irailaren 16an 10. 
urteurrena ospatzeko. Larrakoze-
lain izango da. Horrez gainera, San 
Migel Padel txapelketa ere jokatuko 
da, lehenengoz.

Jaiak antolatzerako orduan he-
rriko elkarteen parte hartzea na-
barmendu dute Jai Batzordeko eta 
udaleko ordezkariek: "Askotariko 
jendearen nahiak asetzen ahalegin-
tzen gara, nahiz eta askotan hori 
lortzea ez den erraza, eta aurten 
ere ahalegin handia egin dugu 
horretan". Eñaut Aiartzaguena iu-
rretarrak egin du jaiak iragartzeko 
kartela. Gorulari Dantzei keinu 
eginez sorturiko lana da.

Irailaren 28an jaurtiriko txa-
pliguekin hasiko dituzte jaiak, 
eta Gazte Asanbladak egun ho-
rretan bertan salgai ipiniko ditu 
aurtengo jaietako kamiseta eta 
zapiak, sanmigelei merezitako 
ondoetorria emateko. San Migel  jai 
"osasuntsuak" eta "askeak", bai Jai 
Batzordeak bai udalak nabarmen-
du dutenez. Horretarako, erasoei 
aurre egiteko protokoloa lantzen 
dabiltzala gogoratu dute. Urriaren 
2ra bitartean, egunerokotik irten 
eta jai giroaz gozatzeko aukera dute 
Iurretan.

Jai Batzordeko, udaleko eta herriko hainbat elkartetako ordezkariek aurkeztu dute aurtengo sanmigeletako jai egitaraua.

Sanmigelak ate joka direnean, jaien bueltan sorturiko 
ekitaldiekin motorrak berotzen hasiko dira Iurretan 
Jai Batzordeak egitarau anitza prestatu du udalaren eta herriko hainbat elkarteren laguntzagaz; aurten, gainera, urteurren ospakizun bi izango dituzte

"Askotariko jendearen 
nahiak asetzen  
saiatzen gara, eta  
aurten ere ahalegin 
handia egin dugu"

MENDI MARTXA • JOSEBA DERTEANO

Iurretako mendi martxak 12. aldia 
egingo du irailaren 23an. Urtero legez, 
boluntarioen lana funtsezkoa izango 
da urtetik urtera geroago eta jende 

gehiago batzen duen ekimenean. Asier 
Iza Juaristi (Iurreta, 1969) martxako 
parte hartzailea izatetik, hesiaren bes-
te aldera igaro zen orain lau-bost urte, 
Inunganeko anoa puntuko arduradun.

Martxa 08:30ean hasiko da, baina 
imajinatzen dut zure eguna lehentxoa-
go hasiko dela.
Zazpietarako Iurretako plazara 
bajatuko gara. Kafetxo bat hartu, 

furgoneta kargatu eta Dima aldetik 
Inunganera joango gara han anoa 
gunea atontzeko. Ez naiz bakarrik 
egongo. Bost lagunen artean egingo 
dugu. 

Zergaitik pasatu zinen martxako parte 
hartzaile izatetik antolaketan lagun-
tzera?
Martxa askotan aritutakoa naiz 
eta denboragaz anoa puntuak in-
portanteak direla konturatzen 
zara. Beste toki askotakoak ikusita, 
neure herrikoan lagundu neza-
keela pentsatu nuen. Azkenean 
Iurretako martxak izena hartu du, 
oso lan ona egiten delako. Ahorik 

aho zabaldu da eta prestigioa hartu 
du. Esaterako, anoa puntuak oso 
ondo daudela esango nuke; horixe 
esaten dute, behintzat, handik iga-
rotzen direnek. Nik parte hartzen 
nuenean, 300 edo 400 bat ibiliko 
ginen martxan, baina azkeneko 
aldi batzuetan ia 1.000 lagun batu 
dira plazan.  
Martxa asko egin eta ibilbide klase 
asko ezagutu duzu. Iurretakoa zerk 
bereizten du besteetatik?
Ibilbidean bizi duzunak bereizten 
du, ikusten duzun paisaiak. Muga-
rra partea ikusgarria da. Mugarra 
ostera sartzen zarenean… natu-
ragaz bat egiten duzu. Paraje hori 
berezia da. Beste martxa batzuetan, 
basoko pistetatik eta pinadietatik 
ibiltzen zara sarritan, eta ez da 
berdina. 

“Iurretako mendi martxa ahorik aho zabaldu 
da eta izena eta prestigioa hartu ditu”
Asier Iza Juaristi iurretarrak urteak daramatza Zaldairen mendi martxako anoa gune baten arduradun

Iurretako mendi 
martxa ibilbidean bizi 
duzunak bereizten 
du. Mugarra ostera 
sartzen zarenean… 
naturagaz bat  
egiten duzu

Asier 
Iza Juaristi
Boluntarioa  Iurretako 
mendi martxan
IURRETA | 1969

Oraindino jarraitzen duzu martxak 
egiten?
Apur bat utzita dut. Frontoian ere 
ibiltzen nintzen frontenisean, 
eta belauneko lesio txiki bat dut. 
Orain buruak baietz esaten dit, 
baina kosta egiten zait belaunetik 
errekuperatzea.

Bere sasoian makina bat martxa 
egin zenuen.
Bai. Martxak, lasterketak, Hiru 
Haundiak… Eskolan ezaguturi-
ko beste guraso batzuen artean 
oso giro ona dugu eta Euskal He-
rriko hainbat martxa egin dugu 
elkarregaz.
Martxa batetik Hiru Haundiak-era 
aldea dago. Zelan heldu zinen ho-
rra?
2014an egin nuen. Behobiako 
proba egin gura nuen eta korrika 
entrenatzen hasi nintzen. Behin, 
lehengusuekin-eta, Mendatako 
martxara joan ginen, prestaketa 
modura. Eta orduan sartu zitzai-
dan mendian korrika egiteko go-
goa. Sarriago egiten hasi nintzen; 
lehenengo, 20 kilometroko pro-
bak, gero 30ekoak, eta azkenean 
Hiru Haundiak-en parte hartzen 
amaitu nuen. 
Zelako esperientzia izan zen?
Oso esperientzia ona, espero 

nuen baino hobea. Gogoan dut 
Urkiolatik goizaldeko bostetan 
igaro nintzela. Bikotekidea eta 
seme-alabak zain nituen eta oso 
polita izan zen. Eta gero helmu-
gan familia guztia han ikustea 
esperientzia itzela izan zen. Ez 
dut uste berriro halakorik biziko 
dudanik.
Ibilbidea, luzera… gogorra egin 
zitzaizun?
Fisikoki ondo eutsi nion. Urte as-
ko neramatzan mendian ibiltzen 
eta martxak egiten, eta horrek 
sasoiko egoten laguntzen dizu. 
Psikologikoki gogorragoa egin zi-
tzaidan. 60. kilometro inguruan, 
nigaz zetorren laguna erretiratu 
egin zen eta bakarrik geratu nin-
tzen. Orduan, duda egin nuen, 
jarraitu ala ez, ze banekien aurre-
tik zer zetorren: 40 kilometro oso 
gogorrak. Seme-alabek jarraitze-
ra animatu ninduten eta aurrera 
egitea erabaki nuen. Eskerrak 
jarraitu nuela, ze bestela gaur 
damututa egongo nintzen. 
Martxei dagokienez, nondik ibilita-
koa zara?
Bizkaian, Nafarroan, Araban, 
Gipuzkoan… Gipuzkoan badago 
lasterketa bat markatu nindue-
na: Donostiatik Hondarribira 
kosta ondotik doan Talaia bidea. 
Aurkikuntza bat izan zen. Paraje 
zoragarria da. Araban, Azazeta 
herritik Gasteizera zihoan beste 
martxa bat ere gogoan geratu 
zait. Mendi handirik barik, baina 
hamar bat tontortxotik pasatuz… 
ikusgarria izan zen. Europako 
mendietako probetan ere ibi-
litakoa naiz, desnibel handiko 
probetan. 

Hiru Haundiak egitean, 
helmugan familia guztia 
han ikustea itzela izan 
zen. Ez dut uste berriro 
halakorik biziko dudanik

Mendi martxan anoa puntu bi egongo dira Inungane eta Katazka inguruan. ZALDAI

Martxaren aurretik izena emateko aukera egoten da plazan. ZALDAI

IURRETA • EKAITZ HERRERA

Aurten 50 urte bete dira Iurretako tal-
dea Gorulari dantzak egiten hasi zela. 
Urteurren borobil hori baliatuta, eki-
taldi berezia antolatu dute jaietarako. 
Miren Txabarri Zuazo (Iurreta, 1947), 
Maitane Totorika Del Amo (Iurreta, 
1999) eta Jose Jabier Abasolo Uribe 
'Tiliño' (Iurreta, 1946) batuta, dantza 
hauen sorreraren eta bilakaeraren 
inguruko gogoeta egin du ANBOTOk.
 
Miren, orain 50 urte Gorulari dantzak 
dantzatzen hasi zen talde hartakoa 
zara. Zelan gogoratzen duzu momentu 
hura?
Miren Txabarri: Dantzariak egon ba-
zeuden, eta gu eurekin ibiltzen 
ginen. Baina Durangon, Euskal Jaie-

tan, Gorulari Dantzak egin ziren. 
Hortik aurrera pentsatu genuen 
hemen ere berreskuratu zitekeela.
Jose Jabier Abasolo 'Tiliño': Iurretan 
Dantzari Dantza egiten zen. Baina 
dantza asko galduta genituen. Iñaki 
Irigoienek eta beste batzuek bultza-
tu zuten guk geure dantzak berres-
kuratzea. Aurreskua barik, soka 
antzeko bat egiten genuen. San 
Salbadoreko hurrengo domekan, 
Txonpolo arboladian dantzaririk 
onenak batzen ziren, euren artean 
aukeraketa bat egiteko, eta auzo de-
netatik etortzen ziren. Txistularia 
eta banderaduna etortzen ziren au-
keraketa egitera. Hortik hasi ginen 
datuak batzen. Guk aurreskua egi-
ten ikasi genuen. Errotari maisua 

gurpildun aulkian zegoen eta bere 
alaba Mirenegaz ikasi genituen 
aurreskuko pausoak. Bagenekienez 
Euskal Jaietan Gorulariak egin 
zirela, Iurretan ere gizon eta ema-
kumeak batzea erabaki genuen 
dantza horiek ikasteko. Prozesu ho-
rren barruan izan zen. Elkarrizketa 

asko egin genuen dantza hauek 
berreskuratzeko. Magnetofoiagaz 
ibiltzen nintzen grabazioak egiten. 
Leopoldo Zugazarengana jo nuen. 
Julian Altuberengana joateko esan 
zidan, Barrenkalen bizi zen. Harek 
datu piloa eman zidan. Salbazioa 
izan zen. Dokumentu bat topatu 
genuen, Domingilloa zelakoa zen 
azaltzen zuena. "Era la irrisión del 
pueblo" zioen idatzi hark Domingi-
lloari buruz. Blanca Ellakuriak ere 
lagundu zigun.
Zelakoa izan zen ikasketa prozesua?
M. Txabarri: Iurretako dantzari bizi-
modua plazan egin dugu beti, eta 
bertan ikasi genuen. Gorulari, Ar-
ku Dantza eta Domingillo dantzak 
ikasi genituen. Arropak eta hori 

guzti hori ere prestatzen ibili ginen.
Jose Jabier Abasolo 'Tiliño': Estreinaldia 
baino lehenago, entsegu orokorra 
egin genuen plazan, eta Julian Al-
tube etorri zen dena zuzen zegoen 
jakiteko. Baietz esan zigun.
Gogoratzen duzue Gorularien estrei-
naldia zelakoa izan zen?
M. Txabarri: Lehenengoz Donostiako 
udaletxean dantzatu genituen. Goi-
zaldi dantza taldearen urteurren 
batera gonbidatu gintuzten eta 
bertan egin genuen estreinaldia, 
udaletxeko pleno aretoan. Ia ka-
bitu ere ez ginen egiten. Zortziko 
taldeak barik, launaka dantzatu 
behar izan genuen. Hortik aurrera, 
San Migeletan ere Gorulari dantzak 
dantzatzen hasi ginen.
Jose Jabier Abasolo 'Tiliño': Merindade-
ko dantzak izanda, beste herrieta-
ko banderak ere eskegi genituen 
Donostiako estreinaldian. Bihara-
munean egunkarietan ere agertu 
zen. Handik aurrera, leku askotatik 
deitu ziguten.
Zelan prestatu zenuten arropa?
M. Txabarri: Mikel Lizartza donostia-
rrak ere lagundu zigun dantza ar-
loan. Jantzien arloan Karmele Goñi 
bilbotarrak lagundu zigun. Berak 
azaldu zigun zelako jantziak egin, 
eta guk geuk josi genituen. Telak 
erosi eta Bego Belarren etxean ba-
tzen ginen arropak eskuz josteko. 
Atorra, gainean gona, azpikogona, 
txalekoa, kopetak eta painelua. 
Goiuria ikastolara ere eramaten 
genituen makinak arropak josteko. 
Urteetara, gonak eta paineluak be-
rriztu ere egin izan ditugu, birritan 
edo horrela.
Emakumeek aurretik ere dantzan egin 
izan zenuten?
M. Txabarri: Jose Mari Zarrabeitia 
dantzari amorratua zen eta haren 
taldea eta neska talde bat dantzan 
aritzen ginen. Paseo de San Roke 
dantza, esate baterako. Presenta-
zioa egin genuen Mendizabalen 
txaleteko frontoian. Entseatu ere 
bertan egiten genuen. Gero, Iurre-
tan dantzatu genuen. Neskak gona 
gorriekin eta blusa zuriagaz. Hama-
bost bat urte izango genituen. Bai-
na gero, utzi egin genuen. Dantzari 
dantza lehiaketak ere egiten ziren. 
Erandion kopa irabazi genuen.
Maitane, zu belaunaldi gazteeneko 
dantzaria zara. Zelan baloratzen duzu 

“Iurretan Dantzari Dantza beti izan da 
lehenengo, Gorulari espeziala izan arren” 
Gorulari dantzen 50. urteurrena ospatzeko, irailaren 29an hainbat belaunalditako dantzariak batuko dira plazan, 18:30ean

Lehenengoz Donostiako 
udaletxe aurrean 
dantzatu genituen. 
Goizaldi dantza taldearen 
urteurren batera 
gonbidatu gintuzten 
MIREN TXABARRI

Gorularien ibilbidea?
Maitane Totorika: Gu 2016an hasi 
ginen plazan entseatzen. Alda-
keta urtea izan zen. Erabaki zen 
Dantzari Dantza ez zela bakarrik 
mutilentzat izango. Dantzan has-
ten ginen denok ikasiko genuela 
erabaki genuen. Hasieran Dantzari 
Dantza ikasi genuen, eta gero 
Gorularienak. Esango nuke gure 
belaunaldian bigarren plano batan 
izan ditugun dantzak direla.
Miren Txabarri: Iurretan Dantzari 
Dantza beti izan da lehenengo, Go-
rulari espeziala izan arren. Estra 
baten modukoa.

M. Totorika: Guk ere gogoeta hori 
egin izan dugu taldean. Adibidez, 
azkenengo Urrijenan gure taldeko 
batzuek esan zuten gurago zutela 
Gorularin parte hartu, Dantzari 
Dantzan barik. Lagun bik horixe 
esan zuten taldean. Gero, Dan-
tzari Dantza ere egin zuten, talde 
parekidearen aldaketa gertatu 
zela baloratu genuelako, eta hori 
ere garrantzitsua zela. Izan ere, 
aurreko belaunaldietako emaku-
meekin berba egin izan dugunean, 
batzuek esaten dute beti sentitu 
dutela Gorulariena bigarren plano 
batean egon dela.

Zein garapen izan dute dantza 
hauek?
M. Totorika: Gure belaunaldian 
Gorulari dantzei beste buelta bat 
eman diegu. Dantzari Dantzan 
talde parekidean irten garen le-
gez, berdin da neska zein mutil, 
Gorularietan ere berdin egin du-
gu. Bilboko Aste Nagusian, esate 
baterako, Iurretako dantza talde-
ko mutilek gona jantzita eta nes-
kek prakak jantzita dantza egin 
dute, dantzaren arabera. Taldean 
gai hau luze eztabaidatu da. Iazko 
San Migeletan, Ibai taldekideak 
gonagaz irten zuen plazara Goru-
lari dantzak egitera. Ez dakit jen-
dea asko fijatu zen eta horixe da 
helburua. Eta oso ondo hartu zen. 
Guk prakekin irten genuenean 
komentario gehiago egon zen.
Zelan baloratzen duzue bilakaera?
M. Txabarri: Bilakaera hori oso ondo 
ikusten dut.

Hainbat belaunalditako Gorulariak elkarregaz dantzan.Bilboko Aste Nagusian 
Iurretako dantza 
taldeko mutilek gona 
jantzita eta neskek 
prakak jantzita dantza 
egin dute, dantzaren 
arabera 
 MAITANE TOTORIKA

Gorulariak berreskuratu zituen taldea, orain 50 urte.

Iurretako dantza taldearen belaunaldi berria Goriulari dantzak egin zituztenean San Migeletan.

AZOKA • MAIALEN ZUAZUBISKAR

Iurretako Auskari neska gazteen 
taldeak antolatuta, Emakume 
Sortzaileen Azoka egingo dute 

zapatuan, irailak 16, Iurretako 
plazan. Azokak hirugarren aldia 
izango du aurten, eta 11:00etan 
hasiko da. Postuak 14:30era ar-

te egongo dira plazan. Antola-
tzaileek azaldu dutenez, aurten 
Bizkai, Gipuzkoa eta Arabatik 
etorritako 50 emakume sortzai-

lek ipiniko dute postua Iurretan. 
"Azokako espazioa ondo kudea-
tzeko, aurten 50 posturen muga 
ipintzea erabaki dugu", azaldu 
dute Auskariko kideek. 

Deneriko produktuak egongo 
dira azokan: jantziak, bitxiak, ilus-
trazioak eta kosmetika naturalak, 
besteak beste. Auskarikoek ere 
ipiniko dute euren postua. Bertan, 
eurek sorturiko Fanzine bat egongo 
da eskuragarri, eta baita Durangal-
deko neska gazteen Biribilketan 
sorturiko hainbat produktu ere. 
Azokan zozketa bat ere egingo du-
te, parte hartuko duten artisauek 
Auskari neska gazteen taldeari 
emaniko produktuekin. Zozke-
ta 14:00etatik 14:30era bitartean 
egingo dute. "Guretzat itzela da 
otzara honen zozketa egitea. Azken 
batean, guk espazio bat ipintzen 
diegu ekoizleei, eta eurek, trukean, 
produktu bana ematen digute otza-
ra osatzeko. Oso eskertuta gaude", 
gaineratu dute Auskarikoek.

Horretaz guztiaz gainera, azo-
ka girotzeko zuzeneko musika 

egongo dela esan dute. 13:00etan, 
Uxue Kerejeta musikariak kon-
tzertua emango du. 

Aurreko edizioetan legez, azo-
kak erantzun ona izatea espero 
dutela adierazi dute. "Aurreko ur-
teetan azokak oso erantzun ona 
izan du, oso harrera ona. Jende 
asko animatu izan da eta aurten 
ere horrela izatea espero dugu", 
gaineratu dute. 

Nekazaritza azoka
Bestalde, urriaren 1ean, Errosa-
rio Egunean, XXIII. Nekazaritza 
eta Artisautza Azoka egingo dute. 
Olaburun egingo dute, frontoi 
aurrean, eta 32 postu egongo dira 
bertan. Horietatik lau artisaue-
nak izango dira. Horrez gainera, 
urtero lez, azokan txosna bat ipi-
niko dute, eta eguerdian txahal 
okelaren pintxoak banatuko 
dituzte. Umeentzat ludoteka ere 
egongo da. Azoka 10:00etan hasi-
ko da eta 14:00ak arte egongo da 
zabalik. 

Irailaren 16an Emakume Sortzaileen Azoka 
egingo dute Iurretako plazan, 50 postugaz
Azoka 11:00etatik 14:30era bitartean izango da. 13:00etan, Uxue Kerejeta musikariak kontzertua emango du

Aurreko edizioko argazkia. MAITANE TOTORIKA

Bestalde, urriaren 1ean 
XXIII. Nekazaritza eta 
Artisautza Azoka egingo 
dute Olaburun


